Грек Евгения Николаевнаның 
«6D030100 – Құқықтану» мамандығы бойынша философия докторы (PhD) дәрежесін алу үшін диссертациясына аңдатпа
Диссертациялық жұмыстың тақырыбы: «Қазақстан Республикасының қылмыстық процесіндегі жеке айыптау: генезисі мен дамуы».

Диссертациялық зерттеудің мақсаты – жеке айыптау институтының табиғаты мен мазмұндық құрылымы туралы ғылыми негізделген үлгіні қалыптастыру.

Зерттеудің міндеттері. Қойылған мақсатқа жету үшін келесі міндеттер айқындалды:

· қылмыстық сот ісін жүргізудегі жеке айыптаудың генезисі мен дамуын зерттеу;

· шетел мемлекеттері мен посткеңестік кеңістік елдерінің қылмыстық-процестік заңнамасындағы жеке айыптау институтының рөлі мен мазмұнын зерделеу, оны құқықтық реттеудің негізінде жатқан қағидаттарды айқындау мақсатында;

· негізгі теориялық тұжырымдамалық тәсілдерді талдау негізінде қылмыстық сот ісін жүргізудегі «жеке айыптау» ұғымының мазмұнын анықтау;

· диспозитивтік бастаманың көрінісі және қылмыстық қудалаудың түрі ретіндегі жеке айыптаудың құқықтық табиғатын зерттеу;

· жеке айыптау істері бойынша іс жүргізуді бастауға негіздер, себептер мен шарттарды теориялық тұрғыдан пайымдау;

· жеке айыптау істері бойынша іс жүргізуге қатысатын тараптардың процессуалдық жағдайына талдау жүргізу;

· заңнаманы, ғылыми зерттеулерді және құқық қолдану практикасын талдау негізінде жеке айыптау істері бойынша іс жүргізуді реттейтін қылмыстық-процестік заңнаманы жетілдіруге бағытталған ұсыныстарды негіздеу.

Зерттеу әдістері. Ең маңызды қорытындылар мен тұжырымдар жалпы құқық теориясының заманауи жетістіктеріне негізделген, олардың іргетасын таным теориясы, диалектикалық материализм және логика қағидалары құрайды. Зерттеуде қарастырылған аспектілердің ерекшелігі объективті түрде герменевтика, қылмыстық-процестік құқық, дәлелдемелер теориясы, сондай-ақ конституциялық құқық теориясы қалыптастырған теориялық ережелерді қолдануды талап етті.

Сонымен қатар жалпы ғылыми әдістер қолданылды: абстракциялау, талдау және синтез, индукция және дедукция, ойша модельдеу, абстрактіден нақтыға өту және басқалары. Зерттеуде келесі арнайы ғылыми әдістер пайдаланылды: салыстырмалы-құқықтық, тарихи-құқықтық, институционалдық, заңи-догматикалық (формалды-догматикалық), түсіндіру әдісі, құқықтық болжау әдісі.

Жеке айыптау институтын зерттеу тарихи-құқықтық әдісті қолдануды көздейді, ол аталған институттың Қазақстанның қылмыстық процесіндегі генезисі мен дамуын талдауға мүмкіндік береді. Бұл әдіс құқықтық нормалардың қалыптасуы мен бекітілу процесін – қазақтың әдет-ғұрып құқығынан бастап революцияға дейінгі дереккөздерге, кеңестік және посткеңестік қылмыстық-процестік кодекстерге дейін – айқындауға, сондай-ақ әртүрлі тарихи кезеңдердегі әлеуметтік, саяси және құқықтық жағдайлардың жеке айыптаудың қалыптасуына, оның рөліне, мақсаты мен процессуалдық нысанына ықпалын анықтауға бағытталған. Тарихи-құқықтық талдау институттың пайда болу факторларын, оның бірнеше рет трансформациялануын және қазіргі мазмұнын, оның ішінде жария бастамадан диспозитивтік негіздердің кеңеюіне қарай ауысуын түсіндіруге мүмкіндік береді.

Салыстырмалы-құқықтық әдісті қолдану шетел мемлекеттері мен посткеңестік елдердің тәжірибесін зерделеуге, континенттік және англосаксондық құқық жүйелеріндегі жеке айыптаудың ортақ заңдылықтары мен ерекше белгілерін анықтауға мүмкіндік береді. Салыстырудың негізгі критерийлері ретінде: процестің диспозитивтілік дәрежесі, дәлелдеу жүктемесінің бөлінуі, жеке айыптаушының рөлі және оны процессуалдық қолдау механизмі, мемлекеттің араласу шегі, сондай-ақ жәбірленуші мен айыпталушыға арналған процессуалдық кепілдіктер қарастырылады.

Салыстырмалы зерттеу шеңберінде жеке айыптаушының процессуалдық мәртебесі, жеке айыптауды іске асыру мен қолдаудың нормативтік және институционалдық тетіктері, сондай-ақ сот пен прокуратура органдарының осы санаттағы істер бойынша іс жүргізуді қозғау мен одан әрі дамытуға қатысу дәрежесі талданады.

Құқық қорғау органдарының жеке айыптау істері бойынша процесс қатысушыларының құқықтарын қорғаудың жекелеген аспектілеріне қатысу мүмкіндігіне, бұл ретте жеке айыптаушының еркін алмастырмай, ерекше назар аударылады. Мемлекеттік құрылымдар кеңес беру немесе қадағалау функцияларын жүзеге асыратын шетелдік модельдер қарастырылып, олардың Қазақстан Республикасының қылмыстық процесі жағдайында қолданылу мүмкіндігі бағаланады.

Аталған әдістерді қолдану жеке айыптаудың табиғатын кешенді зерттеуге, оның даму бағыттарын айқындауға және нормативтік реттеуді жетілдіру бойынша ұсыныстар әзірлеуге, соның ішінде процессуалдық кепілдіктерді оңтайландыру мен әділ сотқа қол жеткізу механизмдерін жетілдіруге мүмкіндік береді.

Қорғауға ұсынылатын негізгі ережелер (дәлелденген ғылыми гипотезалар және жаңа ғылыми нәтижелер): 
Жүргізілген диссертациялық зерттеу нәтижесінде зерттеу мақсатына қол жеткізуге бағытталған келесі тұжырымдар мен қорытындылар қалыптастырылып, қорғауға ұсынылды.

1. Жеке айыптауды әділ сотқа қол жеткізу құқығын іске асыру тетігі ретінде қарастыруға болатындығы туралы теориялық ереже. Институционалдық тәсіл және қызмет теориясы тұрғысынан, оған сәйкес жеке айыптау қылмыстық құқық бұзушылықтан зардап шеккен тұлға істің қозғалысын дербес бастайтын және бағыттайтын ерекше құқықтық реттелген процессуалдық қызмет түрі ретінде қарастырылады, Қазақстан Республикасының қылмыстық процесіндегі жеке айыптау – диспозитивтік бастаманы жүзеге асыратын, талаптық сипаттағы дербес қылмыстық-процестік институт болып табылады. Оның шеңберінде қылмыстық құқық бұзушылықтан зардап шеккен тұлғаның ерік білдіруі ерекше құқықтық рәсім жағдайында қылмыстық талап нысанын иеленеді.

Осыған сәйкес, Қазақстан Республикасының қылмыстық процесіндегі жеке-жария айыптау – аралас сипаттағы қылмыстық-процестік институт, онда іс жүргізудің басталуы жәбірленушінің ерік білдіруіне байланысты, ал қылмыстық қудалауды одан әрі жүзеге асыру және айыптауды қолдау мемлекет тарапынан іске асырылады.

Жария айыптау – қылмыстық қудалауды бастау, жүзеге асыру және қолдау уәкілетті мемлекеттік органдар арқылы жәбірленушінің ерік білдіруіне қарамастан жүзеге асырылатын қылмыстық-процестік институт.

2. Қолданыстағы қылмыстық-процестік заңнаманы талдау негізінде жеке айыптау істері бойынша іс жүргізуді бастауға себептерді әртүрлі айқындау мәселесі анықталды. Осыған байланысты ҚР ҚПК 408-бабының 7-бөлігіне өзгерістер енгізу ұсынылады.

3. Қазақстан Республикасының қылмыстық процесінде жеке айыптау істері бойынша іс жүргізудің ерекше субъективтік құрамын айқындау қажеттілігі туралы ереже негізделеді. ҚР ҚПК 7-бабына «қылмыстық құқық бұзушылықтан зардап шеккен тұлға» ұғымын енгізу ұсынылады.

Сонымен қатар ҚР ҚПК 32-бабының 2-бөлігі мен 3-бөлігіне, сондай-ақ 4–6-бөліктеріне өзгерістер енгізу қажеттілігі негізделеді.

ҚР Жоғарғы Сотының 2006 жылғы 25 желтоқсандағы № 13 нормативтік қаулысына да өзгерістер енгізу ұсынылады.

4. Жеке мүдде басым болатын құрамдарды енгізу арқылы жеке айыптау істерінің қолданыстағы тізбесін кеңейту қажеттілігі негізделеді.

5. Қазақстан Республикасында, әсіресе жеке айыптау істерінде, жеке детективтік қызмет институтын енгізу және нормативтік тұрғыдан бекіту қажеттілігі туралы теориялық ереже ұсынылады.

6. ҚР ҚПК 47-тарауы нормалары арқылы қатысушылардың құқықтарын түсіндіру қағидатын толық іске асыру қажеттілігі негізделеді.

7. Прокурордың жеке айыптау істеріне араласу негіздерін нақтылау қажеттілігі туралы ереже ұсынылады.

8. Жеке айыптаушы қайтыс болған жағдайда құқықтық мирасқорлық институтын енгізу қажеттілігі негізделеді.

9. Медиация туралы заңнамаға жеке айыптау істері бойынша медиация рәсімдерінің ерекшеліктерін, соның ішінде «алдын ала медиациялық консультация» институтын енгізу ұсынылады.

10. Жеке айыптау істері бойынша цифрлық сервисті («E-TALAP RK» платформасын) құру және дамыту қажеттілігі негізделеді.

Зерттеудің негізгі нәтижелерінің сипаттамасы. Диссертацияда қойылған міндеттер толық көлемде шешілді: жеке айыптаудың авторлық тұжырымдамасы әзірленді; құқықтық реттеудегі олқылықтар анықталды; заңнаманы жетілдіру бойынша ұсыныстар берілді; цифрландыру тұжырымдамасы ұсынылды.

Диссертация Қарағанды қаласындағы академик Е.А. Бөкетов атындағы ұлттық зерттеу университетінің заң факультетінің кеңейтілген отырысында талқыланды. Зерттеу нәтижелері Scopus базасына кіретін журналдарда, ҚР Ғылым және жоғары білім министрлігінің ұсынылған басылымдарында және халықаралық конференция материалдарында жарияланды.

Алынған нәтижелердің жаңалығы мен маңыздылығы. Қазақстанда алғаш рет диссертациялық деңгейде жеке айыптау институтына кешенді зерттеу жүргізілді. Заңнаманы жетілдіруге бағытталған ұсыныстар әзірленді және құқық қолдану практикасы талданды.

Ғылымды дамыту бағыттарына сәйкестігі. Диссертация Қазақстан Республикасының құқықтық саясат, білім беру және ғылымды дамыту жөніндегі мемлекеттік тұжырымдамаларына сәйкес келеді.

Докторанттың үлесі. Диссертация нәтижелері оқу процесіне енгізіліп, ғылыми жарияланымдарда көрініс тапты.

